Милли төбәк компоненты кертеп татар әдәбиятын өйрәнү.

(программа, 10 класста татар әдәбияты дәресе өчен электив курс, 16 сәгать)

Аңлатма язуы.
      Заман алып килгән яңалыклар, үзгәрешләр уку-укыту эшчәнлегенә дә үтеп керде.

      Хәзерге чорда фәннәрне укыту эчтәлеген регионлаштыру, ягъни әйләнә тирәбездәге чынбарлыкка бәйләү, тәрбия процессын яңартуның бер юнәлеше булып тора. Педагогик әдәбиятта ул милли-региональ компонент термины белән йөртелә. Укучы үзе яшәгән төбәкне яратсын, аның мәдәни, тарихи кыйммәтләре турында уйлап фикер әйтә алсын өчен, укыту процессында моңа өйрәтергә кирәк. 

      Россия Федерациясенең һәм Татарстан Республикасының “Мәгариф турында”гы Законнары, аларның үтәлүен тәэмин итү программалары укыту-тәрбия процессына милли-региональ компонент кертүнең хокукый нигезе булып тора. 

      Урта мәктәптә татар әдәбиятын укыту программасы дәүләт стандарты нормаларыннан чыгып төзелә. Анда күзалланган белемне укучыларга җиткерү, аларда эстетик кануннарга нигезләнеп фикер йөртү һәм хис итү культурасы булдыру, милли үзаң тәрбияләү, сәнгати бәя бирергә өйрәтү. Укытучыдан тирән белем, мөстәкыйль фикер йөртү сәләте булуны, эшкә иҗади якын килүне таләп итә. Әмма укучыларны туган якта туып үскән каләм ияләренең иҗаты белән таныштырмый торып, әдәбияттан үзләштерергә тиешле белемне тулысынча алалар дип әйтеп булмый. Укучы мәктәп чорында һәр предметтан үз төбәге буенча мәгълүмат алып, нәни ватанының патриоты булып үсәргә тиеш.

      Курс өйрәнгәндә укучылар тарафыннан интельлектуаль һәм эмоциональ эшчәнлек төрләре файдаланыла. Мәсәлән, теманы тикшергәндә укучылар татар әдәбияты дәресләрендә алган белемнәрен файдаланалар, шул ук вакытта белемнәрен тирәнәйтәләр һәм яңа белемнәр алалар. Алган белемнәрен практик дәресләрдә иҗади файдалану укучыларга әхлакый канәгатьлек бирә, алга таба предметны өйрәнүгә кызыксыну уята һәм эмоциональ кәеф булдыра.

Укучыларның шәхси эшчәнлегенә күбрәк игътибар бирергә киңәш ителә. Укучылар лекция-практик дәресләрдә билгеле бер күләмдә белем алалар һәм биремнәрне үзләре мөстәкыйль башкаралар, ә аннары күмәк рәвештә фикер алышалар. Парлы һәм группалы эш алымнары куллану да уңай нәтиҗә бирә. Дискуссияләр, сораулар, җаваплар, кыска комментарияләр, аннотацияләр дәресләрне төрләндерәләр, кызыклырак итәләр.

      Бу программаның максаты: туган якны, туган нигезне, төбәкне - Мөслим төбәген, аның табигатен, халкын, аның үткәнен, хәзергесен, халкыбыз һөнәрләрен, иҗатын өйрәнү аша укучыларны рухи яктан бай, иҗади сәләтле, югары мәдәниятле, камил шәхес итеп тәрбияләү.
      Программа әдәбият укытуда түбәндәге бурычларны хәл итәргә ярдәм итә:
1. Мөслим төбәгендә һәм Мөслимнән читтә яшәп, ләкин безнең төбәктән булган иҗат итүче һәр язучы, шагыйрьнең иҗаты белән таныштырырга, аларның иҗаты турында гомумиләштерелгән фикер әйтә өйрәтергә.

2. Укучыларның сөйләм телен, фикерләү сәләтен үстерү, аларны фәнни һәм иҗади эзләнү эшенә җәлеп итү, журналистика өлкәсе белән кызыксыну,һәрьяклап камилләшүгә омтылыш уяту.

3. Якташ язучылар иҗатының гомумтатар әдәбияты тарихында тоткан урынын билгеләү.

4. Туган якка мәхәббәт тәрбияләү.

5. Балаларның иҗат активлыгын көчәйтергә этәргеч бирү- милли үзаң тәрбияләү.

      Авторлык программасы бәйләнешле сөйләм теле үстерүгә каралган 12 сәгать, сыйныфтан тыш укуга бирелгән 4 сәгать вакыт хисабына милли төбәк компонентын кертеп төзелгән. Милли төбәк компонентын кертеп төзелгән аерым дәресләр 16 сәгать күләмендә үткәрелә. Алар белем стандартының мәктәп компоненты бербөтенлеген  тәшкил итәләр.

Электив курсның эчтәлеге турыдан-туры мәктәптә татар әдәбиятын укыту буенча төп курс программасына өстәмә буларак тәкъдим ителә. Ул нигездә гуманитар юнәлешле профиль класс укучыларына адреслана. Шулай ук туган төбәге белән кызыксынган, матур әдәбият әсәрләрен укырга яраткан башка профильне сайлаган укучыларга түгәрәк эше планы буларак та тәкъдим итәргә мөмкин.

1. Мөҗәһит Әхмәтҗановның тормыш юлы һәм иҗаты.”Әнием канатлары” шигырь һәм әкиятләр җыентыгы. Балалар тормышыннан алып язылган әсәрләрендә әхлакый тәрбия. Язучы юморы. “Мөслимем җәүһәрләре” халкыбызның күңел җәүһәрләрен ерак тарихтан эзләп табып, яшь буынга кайтару, олы сәхнәгә менгерү.
2. Г.Тукай премиясе лауреаты Зөлфәт (Дөлфәт Маликов) иҗаты, тормыш баскычлары.”Йөрәгемне былбыл чакты” шигырьләр җыентыгы. Зөлфәтнең поэзиягә алып  килгән яңалыгы.
3. Г.Исхакый премиясе лауреаты, авылдашыбыз Факил Сафинның тормыш юлы һәм киңкырлы иҗаты белән тирәнтен танышу. 

· “Биек тауның башларында” әсәрендә 20 нче йөзнең 90 нчы елларында халкыбыз җаны аша үткән гыйбрәтле хәлләр, кешелек сыйфатын саклап калган геройлар. Ил иминлеген саклау, милләт язмышы һәм дин проблемасы.(дәрестән  тыш уку дәресе)

· Ф.Сафинның әдәби һәм журналистик эшчәнлеге. “Соңгы көз” һәм “Чытырманда кош оясы” повестьларында кеше язмышы аша ил, милләт проблемасын күрсәтү.

· “Гөлҗиһан” повестенда кеше психолгизмының сурәтләнүе. Хезмәт кешесе темасының бирелеше.

· “Саташып аткан таң” романы. Реприссияләнгән тарихи шәхесләребез язмышы.
4. Татарстанның халык, Россиянең атказанган артисты Наил Әюпов. Дөреслекне турыдан яручы , басынкы, тирәнтен кайгыра, чын күңелдән көлә белүче эчкерсез,  ихлас табигатьле кеше күңеле.
5. Прозаик һәм драматург Ф. Садриевның тормыш юлы һәм иҗаты. “Таң җиле” романы- тормышчан образларга бай әсәр. Әсәрнең төп каһарманы Нуриасма, татар хатын-кызларына хас күркәм сыйфатлардан тыш, катлаулы язмыш кичергән шәхес. Вөҗдан пакьлеге - йөз аклыгы.(дәрестән тыш уку дәресе)
6. Харрас Әюпның тормыш юлы һәм иҗаты. Буыннар бердәмлеге, җирдә кеше язмышы,аның күңел матурлыгы.
7. Флүс Латыйфиның “Хыянәт” әсәрендә татар тарихының моңа кадәр яктыртылмаган дәвере, кешеләр арасындагы саф мөнәсәбәт, тирән дуслык, ачы хыянәтнең тасвирлануы. Әсәрнең тормышчанлыгы.(дәрестән тыш уку дәресе)
8. Шәмсия Җиһангирова иҗаты. Шагыйрә сүзләренә язылган җырлар. Лирик геройның кичерешләре, сөю хисләренең бирелеше. Авыл табигатенең матурлыгы.
9. Ләбиб Леронның тормыш юлы һәм иҗаты. Шагыйрьнең иҗат юморы. Авторның вакытлы матбугат белән хезмәттәшлеге. Жанрының төрлелеге.
10. Эльмира Шәрифуллина иҗатында яшьләр һәм балалар тормышының чагылышы. Әхлакый кыйммәтләр җыелмасы.
11. Наис Гамбәрнең “Көзләрем яфрак коя” исемле беренче шигырьләр җыентыгына күзәтү. Поэзидә тоткан урынын билгеләү. Тематикасын ачыклау. Фән өлкәсендәге эшчәнлеге, фәнни хезмәтләре.
12. Лилия Садриеваның тормыш юлы һәм иҗаты. Л.Садриева – туган як җырчысы. Шагыйрә иҗатының хис-кичереш тирәнлеге.(дәрестән тыш уку дәресе)
13. Флүр Баһаутдиновның тормыш юлы һәм иҗади эшчәнлеге. Мөслим районының күренекле шәхесләрен  халык игътибарына тәкъдим иткән автор. Туган як,аның күренекле кешеләре турындагы хезмәтләре(“Мөслим балалары” китабы). Юридик хезмәтләренә күзәтү. Закон сагында торучының юридик киңәшләре. 
14. Казан дәүләт университеты  галимәсе, филология фәннәре докторы, профессор Дания Фатыйх кызы Заһидуллинаның филология өлкәсенә караган фәнни хезмәтләре. Әдәбият өйрәтүдә фәнни киңәшләр җыелмасы.
                          Тематик план
	№
	                                   Тема
	Сәгать саны

	1.
	Мөҗәһит Әхмәтҗанов.”Әнием канатлары” шигырьләр җыентыгы.
	1

	2.
	Зөлфәт(Дөлфәт Маликов). “Йөрәгемне былбыл чакты” шигырьләр җыентыгы
	1

	3.
	Факил Сафинның тормыш юлы һәм иҗаты. “Биек тауның башларында” әсәре.
	1

	4.
	Ф.Сафин. “Соңгы көз” һәм “Чытырманда кош оясы” әсрләренә күзәтү ясау.
	1

	5.
	Ф.Сафин .“Гөлҗиһан” повестенда кеше психологизмы.
	1

	6.
	Ф.Сафин. “Саташып аткан таң” романына кыскача күзәтү.
	1

	7.
	Татарстанның халык, Россиянең атказанган артисты Наил Әюпов иҗатына күзәтү ясау.
	1

	8.
	Фоат Садриев “Таң җиле” романына анализ ясау.
	1

	9.
	Харрас Әюпның тормыш юлы һәм иҗаты. Шигърияте.
	1

	10.
	Флүс Латыйфиның “Хыянәт” романында тирән дуслык, ачы хыянәтнең сурәтләнүе.
	1

	11.
	Шәмсия Җиһангирова иҗаты. Лирик геройның хис - киче-ешләре.
	1

	12.
	Эльмира Шәрифуллина иҗаты.
	1

	13.
	Лилия Садриева – туган як җырчысы.
	1

	14.
	Флүр Баһаутдинов иҗатына күзәтү. Юридик хезмәтләре.
	1

	15.
	Дания Заһидуллина – филология фәннәре докторы.
	1


Кулланылган әдәбият:
· Ф. Сафин “Биек тауның башларында”, Казан, 1998 ел.
·                    “Гөлҗиһан”, Казан, 1998 ел

·                    “Саташып аткан таң”,Казан, 2003 ел.

· Ф. Садриев “Таң җиле”, Казан, 1994 ел.
· Ф. Латыйфи “Хыянәт”, Казан, 1993 ел.
· М.Әхмәтҗанов “Якташ әдипләребез”, Мөслим, 2002 ел.
· “Мәйдан” журналы №9, 2003 ел.
· “Фән һәм мәктәп” журналы, №8,10,11, 12, 2007 ел.

· Ильтани Илялова “Наил Әюпов”,Казан, 2005 ел.
· М. Әхмәтҗанов “Мөслимем җәүһәрләре”, Мөслим, 2006 ел.

· М. Әхмәтҗанов “Әнием канатлары”, Казан, 2005 ел. 
Укытучы-шагыйрь Мөҗәһит Әхмәтҗанов белән очрашу кичәсе.

Максаты. Укучыларны  шагыйрьнең тормыш юлы һәм киңкырлы тематикалы иҗаты белән таныштыру. Шагыйрьнең башка өлкәләрдә дә талантлы булуын укучыларга күрсәтү. Шигырләрен сәнгатьле уку.

Зал  бизәлеше.  М. Әхмәтҗанов  китапларыннан күргәзмә өстәле , шагыйрь ясаган фотолар, шәҗәрәләр, мөһерләр (тугралар).

    Шагыйрьне  ипи һәм чәкчәк белән каршы алу.

1укучы. Күпереп пешкән икмәк белән                                

               Сезне каршы алабыз.

               Эшегездә гел уңышлар

               Һәм җиңеллек теләп калабыз.

2укучы. Курайчы да, гармунчы да үзегез

                Олы шагыйрь, рәссам, мөгаллим.

                Безнең өчен теләп өләшәсез

                Ходай сезгә мулдан биргәнен.

 Шагыйрь чәкчәктән авыз итә. Мәктәпнең  “Шатлык” бию коллективы татар халык биюен башкара.

Кичә барышы.
Укытучы: - Хәерле көн, хөрмәтле укытучылар, кунаклар, кадерле балалар. 

     - Шагыйрьләр иҗаты үзе яшәгән мохиттән аерылгысыз,диләр. Очучы – шагыйрь күк киңлекләренә соклана, җирдәшләре тормышына да күбрәк күк зәңгәрлеге аша карый, игенче – шагыйрь үзе иккән игеннәрне күреп куана, ул куанычын акка шигырь итеп түгә. Аның  кем булуын һәр шигыре, һәр сүзе әйтеп тора. Мондый шигырьләрне бары тик укытучы, әйе, укытучы гына иҗат итә ала, - дигән Галимҗан Гыйльманов.

      Аның шигырьләре иң элек авылчан гадилеге белән җәлеп итә.Бер карасаң, аларда катлаулы сурәтләр, искиткеч вакыйгалар юк . Әмма һәр шигырь юлыннан ниндидер җылылык , ихласлык бөркелеп тора. Һәр шигырьдә авыл дигән гаҗәеп дөнья өчен генә хас бер кызык яисә гыйбрәт бар.

      Ул шигырьләр артында укытучы дигән кешенең җылы сулышын тоймый мөмкин түгел.Сулыш күзгә күренеп тормый, ләкин аны тоясың. Нәни геройларның, укучы балаларның һәр сүзендә, тәртибендә,табигатькә, яшәешкә мөнәсәбәтендә әнә шул укытучының сүзе, тәртибе, мөнәсәбәте дә чагыла төсле. Шулкадәр матур,самими һәм табигый багланышны,берлекне бары тик чын шагыйрь,чын шагыйрь,чын укытучы да булган кеше генә күрсәтеп бирә ала. Шундый олуг хөрмәткә ия укытучы – шагыйрь Мөҗәһит Әхмәтҗанов бүген бездә кунакта. Әйдәгез,аны алкышларга күмик әле.

      Димәк, бүген без барыбызның да яраткан шагыйре Мөҗәһит абый белән очрашуга җыйналдык.Һәрберебезнең дә аның туган җире,балачагы,үсмер еллары,хәзерге тормышы турында беләсе килә. Без шуларны Мөҗәһит абыйның үзеннән ишетик әле. Мөҗәһит абый, хәзер сүзне сезгә бирәбез. Тормыш юлыгыз турында сөйләп китмәссез микән.

      Мөҗәһит абый сөйли.

Укытучы: 

Шушы залга җыелган күк

Табигатьнең бар яме.

Бүген хисләр чәчәк ата,

Бүген шигырь бәйрәме.

      Әллә көзге (язгы) чәчәкләр дә

      Безгә сәлам бирәме?

      Алар да пышылдый кебек

      “Бүген шигырь бәйрәме!”

Бу юллар Мөҗәһит абыйның “Бүген шигырь бәйрәме” дигән шигыреннән. Укучылар, әйдәгез, аның шигырьләрен үзенә бүләк итик. Мөҗәһит абыйның иҗат тематикасы киңкырлы. Аны һәрвакыт татар халкы, аның киләчәге борчый. Ул чын татар шагыйре, татарлыгы белән чиксез горурланучы милләтпәрвәр. 

Мурзин Алмаз сөйләгән шигырь минем сүзләремне раслар. 

Укучы “Татар дисеннәр” шигырен башкара.

Укытучы: Мөслим үзешчәннәрен Мөҗәһит абыйдан башка күз алдына китереп булмый. Аның иҗатында сәнгать кешеләренә багышланган шигырьләр дә бар. Ул шигырьне 7 класс укучысы Фәррахова лилия башкара. 

Укучы “Илһам абыйга” шигырен башкара. 

Безнең Мөҗәһит абый бик күп төрле уен коралларында уйный белә. Менә шул сыйфаты шигырьләрендә дә чагыла. 4 класс укучысы Шамс Айдар шундый шигырь сөйләп бирәм ди.

Укучы “Гармунчы итмәкчеләр” шигырен сөйли.

Укытучы: Мөҗәһит абый, менә Айдарны әтисе белән әнисенең гармунчы итәсе килә икән, шуның серен безгә дә чишмәссез микән? Сезне кем гармунчы итмәкче булды? 

Мөҗәһит абый сүзе.

Укытучы:

Йөрәкләргә рәхәт тула, 

Гармунда бер уйнасаң.

Телгәли ул йөрәкләрне,

Уйный белеп уйнасаң.

Нигә гармун чиртә икән

Күңелнең кылларына?

Кемнәр генә гашыйк түгел

Туган як моңнарына.

 Мөҗәһит абый, сыздырып уйнап җибәрегез әле моңлы халык көйләрен.

Мөҗәһит абыйның тальянда, таш сыбызгы, курай, саратский гармун, сорнайда һ.б. уен коралларында уйнавы.

Укытучы: М.Әхмәтҗанов бик хәйләкәр. Ул юмористик, шаян шигырьләре белән шук малай һәм кызларны тәртипкә өйрәтә. Менә хәзер тыңлаячак шигырьләрне ишеткәннән соң, укучылар тәртип бозарга җөрьәт итмәс инде.

5 нче класс укучысы Мөхәмәдиев Айнур “Төгәл малай”,

6 нчы класс укучысы Җәлилова Йолдыз “Әти булып карадым, әни булып карадым”,

6 нчы класс укучысы Нәбиев Айдар “Икеле алгач”,

3 нче класс укучысы Шакирянов Инсаф “Кунакта”, 

2 нче класс укучысы Мурзина Илүзә “Ялган нинди төстә?”,

5 нче класс укучысы Нурлыгаянов Альберт “Белмәүләре кадерле”,

5 нче класс укучысы Нуруллин Мансур “Булат күчтәнәч көтә” шигырьләрен укыйлар.

Укучылар соравы: Булат образы күп шигырьләрегездә бар. Ул сезнең кемегез?

(Җавап тыңлана)

Укытучы: Мөҗәһит Заһитович туган авылын, туган җирен, туган телен ихлас яратучы шәхес. Кем генә үз авылын яратмый икән. Түрешнең матурлыгын Мөҗәһит абый “Туган авылым” дигән шигыренә, ә телен гөл чәчәкләренә тиңләп “Туган телем” дигән шигырь тәлгәшләренә салган. 

Суфиев Ринас “Туган авылым”шигырен башкара. Ул 6 нчы класс укучысы.

?нче класс укучысы Сәләхов Илфар “Туган телем” дигән шигырен башкара.

Укытучы: Мөҗәһит абый район тормышында да актив катнаша. Җәмәгать  эшләре дә җитәрлек. Ул яшьтән үк художестволы фотография, кино төшерү сәнгате белән дә мавыга иде. Ул шөгыльләрен әле дә ташламаган. Аның шәхси архивында мәктәп тарихы, туганнарының, дус-ишләренең, якташларының яшьлеге, туган җиренең гүзәл табигате. Булса да булыр икән иренми торган җан! Үзегезнең мавыгуларыгыз турында сөйләп үтмәссез микән,Мөҗәһит абый?

           Сүз Мөҗәһит абыйга бирелә.

Укытучы: Мөҗәһит абыйның иҗат тематикасында мәктәп тормышы зур урынны алган. Чөнки улукытучы кеше,укучылар сулышы белән сулый. Шул темага багышланган шигырьләрне тыңлыйк.

5 нче класс укучысы Вәлиев Айзат “Гарәпчә өйрәнәм”,

5 нче класс укучысы Вәлиева Гөлнара “Ник билгеләр күтәрелми икән?” 

2 нче класс укучысы Фаррахова Гүзәл “Кем нинди?” шигырен сөйли.

Укытучы: Укытучы баланы хезмәткә дә өйрәтүче ул.

7 нче класс укучысы Талипов Эльвир “Кунак буласым килә” шигырен укый.

Укытучы:Мөҗәһит абый телче булса да, тормыш иминлеге нигезләре фәнен шигырьләре белән укыта. Шулай бит, укучылар.

4 нче класс укучысы Мурзин Айнур “Светофор вәгазе” шигырен укый.

Укытучы: Суга батучы бабай да:”Әни!”- дип кычкырган дигән мәкаль бар. Бу дөньяда әнисез яшәп булмый. “Кирәк” дигән шигырь шул хакта.
3 нче класс укучысы Нәбиев Азат “Кирәк” шигырен укый.

6 нчы класс укучысы Насретдинова Язилә “Минем әни уңган шул” шигырен сөйли.

Укытучы: Табигать – кеше төшенчәләре бер-берсеннән аерылгысыз. Табигать турындагы шигырьләрдән дә “ авыз итик.” 

6 нчы класс укучысы Суфиянова Алия “Елак ноябрь”шигырен башкара.                                                                                                                                                                                                                                          
7 нче класс укучысы Галиева Миләүшә “Җылыт, Кояш, Дөньяны” шигырьләрен башкара.

Укытучы: Мөҗәһит абый балаларча уйлый, фикер йөртә белә. Югыйсә ул балаларның керсез күңел дөньясын биләп алырдай шигырьләр иҗат итә алмас иде. Шулай бит,Мөҗәһит абый?

6 нчы класс укучысы Бадретдинова Сөмбел “Саный белмәгәч” исемле шигырен укый.

Укытучы: Язучы балаларны артист булырга да чакыра. Көлү, шат күңелле була белү – изге эш-гамәлләр генә кылырга мәҗбүр итә дип саный ул.
6 нчы класс укучысы Шәрипов Динар “Үскәч клоун булам” шигырен башкара.

Укытучы: Әхмәтҗанов гаиләдәге конфликтны, мөнәсәбәтләрне дә бик җайлы хәл итә.
7 нче класс укучысы Шәймәрдәнова Гөлүсә “Ярый мин кыз булганмын,”

4 нче класс укучысы Әхмәтгалиева Ильмира “Нигә елап торырга” шигырьләрен башкара.

Укытучы: Динебезнең һәм денебезнең кагылып,сугылып йөргән чаклары бар иде. М.Әхмәтҗанов кебек шәхесләр тырышлыгы белән, аллага шөкер, динебез кире кайтты. Бүгенге көндә теләгән һәркем ураза тота, корбан чалдыра, намаз укый. Сезнең кебек милләтпәрвәрләр аны саклап тора Мөҗәһит абый.

6 нчы класс укучысы Закирова Алия “Бәйрәм кайтты,” 

2 нче класс укучысы Насретдинова Азилә “Әби ураза тота” шигырьләрен сөйли.

Укытучы: Хәзер сүзне Сөләйманова Ләйсәнгә бирик әле.

2 нче класс укучысы Сөләйманова Ләйсән “Кура” шигырен укый.

Укытучы: Гади генә әйбердән дә мәгънә таба, без күрмәгәнне күрә белә, табышмаклар иҗат ителә.Безгә ул кисәк кенә килеп чыга төсле тоела. Шулаймы , Мөҗәһит абый? Әйдәгез, безнең укучыларга берничә табышмак әйтегез әле.
            Мөҗәһит абый табышмаклар әйтә.

            Укучыларның шагыйрьгә сораулары.
1. Иҗатыгызда мәхәббәт темасы бармы?

2. Әллә сез гел малайларны гына яратасызмы? Шигырьләрегездә кызлар исеме күренми.

3. Шигырь ничек туа?

4. Олылар өчен язган шигырьләрегез бармы?

  Йомгак.        
М.Әхмәтҗанов чын шагыйрь. Шигырьләре мәктәп турында, бүгенге малайлар, кызлар турында. Балалар шагыйре балалар арасында булырга тиештер. Югыйсә, бүгенге балалар артыннан ничек җитешмәк кирәк. Аларны ничек аңлап, белеп, тоеп бетермәк кирәк. Ерактан күзәтеп торып кына балалар дөньясына кереп булмыйдыр шул.

      Мөҗәһитнең үз дөньясы. Үз мәктәбе, үз балалары. Аның шигырьләре мәктәп тормышыннан шаулап-гөрләп, чыңлап тора. Китап битләреннән Мөслим малайлары,Мөслим кызлары елмайган шикелле,- дип язды аның иҗатташ дусты Р.Миңнуллин. Ул малайлар һәм кызлар арасында сез дә бар, укучылар. Менә бүген безнең белән очрашудан соң Мөҗәһит абый язарына “азык” алып кайтып китә. 

      Мөҗәһит абый, очрашуга килүегез өчен бик зур рәхмәт сезгә. Сезнең иҗади хезмәтегездә һәм хөрмәткә лаек булган укытучы абый эшендә яңадан-яңа үрләргә ирешүегезне телибез. Сәламәтлек,бәрәкәтле имин тормыш, алтын гомер көзләре телибез.   

Тема:  Ф.Сафин “Биек тауның башларында.”(дәрестән тыш уку )
Максат: 1. Ф.Сафинның “Биек тауның башларында” романының тематикасын анализлау, әсәрнең эчтәлеген аңлап, бәйләнешле сөйләм телен үстерү. 2.Укучыларның фикерләү сәләтен һәм әдәби телдә сәнгатьле итеп сөйләү күнекмәләрен үстерү.3.Якташыбыз иҗаты үрнәгендә әхлаклы шәхес булырга  омтылыш тәрбияләү.
Дәрес төре:  дәрес-конференция. 
Дәрес тибы: алган белем һәм күнекмәләрне гомумиләштерү, системага салу.
Кулланылган материал һәм җиһаз:
 1.Факил Сафин “Биек тауның башларында”романы.Татарское газетно-журнальное издательство  Казан  1998.

2.Авылдашыбыз С.Зарипов шигыре”Чечнядан шомлы чаң.” 

3.Ф.Сафин китапларыннан күргәзмә.

4.Р.Сираҗи иҗатыннан эпиграф.

5.Укучылар иҗаты(балаларның әсәргә ясаган рәсемнәре һәм пластилиннан әвәләгән эшләре).

6.Музыкаль үзәк.

7.”Сагындым, дуслар” җырының көе язылган кассета.

8.Тематика язылган тасмалар.

9.М. Әхмәтҗанов ”Якташ әдипләребез.”

Дәрес барышы.

1. Оештыру.

-дежурный рапорты

-психологик-уңай халәт тудыру

-дәрес максатын аңлату

Укучылар, бүген дәрестән тыш уку дәресе. Без авылдашыбыз Ф.Сафинның “Биек тауның башларында” романында бирелгән темаларны анализларбыз, шул темаларны ачканда сәнгатьле бәйләнешле сөйләм күнекмәләребезбулуын күрсәтербез һәм инде әсәр геройлары язмышыннан чыгып,үзебезгә тиешле әхлак кагыйдәләрен үзләштерербез.Әсәргә, аның геройларына карата үз фикерегезне әйтерсез.

2.Яңа тема.

-дәреснеңтэпиграфы белән таныштыру

Кеше дигән затлар булып калаек,

Шәфкатьледән өлге-үрнәк алаек!

Кешеләрнең иң олы сыйфаты-

Зыялылык, әдәп һәм саф аты!

Җирне сөеп, калдырып матур бизәк

Үтә алу, узган юлларны бизәп-

Шул түгелме җирдә яшәү мәгънәсе,

Шул түгелме безнең таяныр үзәк! 


Рафаэль Сираҗи

-Укучылар, бу шигъри юлларны сез ничек аңлыйсыз?(укучыларның фикерләре тыңлана)

-Әйе,укучылар, кеше дигән олуг зат булып калу өчен шәфкатьле, зыялы, әдәпле, инсафлы, намуслы булырга кирәк. Җирне, туган илне яратырга кирәк. Килер буын өчен синең сызган юлың саф,  чиста, бизәкле булсын, үрнәк булсын. Кешенең бөтен яшәү мәгънәсе дә югарыда санап кителгән әхлакый сыйфатларга ия булуында бит.

-Менә шушы эпиграф безнең укыган әсәребезнең темасына бик тә туры килә. Авылдашыбыз Факил абыйның әсәре туган як, туган халкыбыз, милләтебез белән горурлану, халкыбызның үткәне, гореф-гадәтләре һәм бүгенгесе, илдә барган сәясәт турында борчылу хисләре белән сугарылган.

-Укучылар Факил абыйның нинди китапларын беләсез? Санап китик әле.(Китап күгәзмәсенә игътибар итү)

-Факил Сафин бик үзенчәлекле әдип.Аның язган әсәрләре дистәләрчә түгел, ләкин һәр язганы җирлектән, халыктан, реаль чынбарлыктан алып язылган. Бу әсәре дә аның архивларда казынып язылган әсәре.Ф.Әмәк болай ди:”Беркайчанда хуҗаларның тугры йомышчысы булмадым.Нинди шайтан котырткандыр, үземчә уйларга, үземчә сөйләргә һәм үземчә эшләргә омтылдым. әлеге” тискәрелегем” гафу ителмәде,билгеле...Хәзерге түрәләр алдында да иман сатып йөрергә исәбем юк...”

-укучылар, хәзер әсәрнең үзенә күчик.Әсәрдә нинди темаларга урын бирелгән? (укучылар тематиканы саный бара, темалар язылган тасмаларны укытучы тактага беркетә бара).

Мәхәббәт

Сәясәт

Ватанга тугрылык

Сугыш

Милләт

Армия

Авыл

Әхлак, игелек

-Укучылар, әсәрне  анализлауны иң саф,иң изге хис-мәхәббәттән башлыйк әле.

(Раушания белән Шәфкать мәхәббәте турында укучылар сөйли).

-Армия тормышын автор ничек тасвирлый?Күңелегезне яралаган урыннарын һәм сирәк булса да, армиядә дә изге гамәл кылучылар очрый, шулар турында сөйлик.

1. Шәфкатьнең армия белән танышуы

2.Головостиковка сугуы

3.Веремеевның шәфкатьлелеге

4.Изгелек кылуга мисалларны әсәрнең кайсы өлешләрендә күрдек?

-Шәфкатьнең ике әзмәвергә ипи бирүе

-Сөләйманның Раушаниягә мәрхәмәте

-Грозный шәһәре хастаханәсендә федераль солдатлар да бар

-чичән халкына бәяләмә

-Туган илне ярату, сагыну хисе әсәрдә бик матур, аһәңле тел белән әйтелә.Менә шул матур урынны мин сезгә укып күрсәтәм әле.Ә сез бу вакытта киеренкелекне бетереп,  ял итегез.

3.Физкультминутка

(магнитофон тасмасында “Сагындым, дуслар” татар халык җыры көе уйный, укытучы шул көй астында 116 нчы биттән өзек укый).

-Сугыш темасына тукталыйк әле.Кайсы өлешләре күңелегезгә тирән уелып калды, аны укып нәфрәтләндегез? Кемгә?

(укучылар фикере , сөйләме тыңлана)

-Әсәрдә сәяхәт темасы ничек яктыртылган?(фикерләр тыңлана)

-Әйе, укучылар,әсәрдә Тәкый образы күпне күргән аксакал булып кертелгән.Һәр акыллы сүз аның авызыннан әйтелә.Рәсәй армиясендә тәртипнең беркайчан да булмавын, ил белән җитәкчелек итүчеләрнең сәясәте дөрес булмавын автор дөньяда күпне күргән Тәкый ага аша әйттерә.”Кеше җаны-чебен җаны дәрәҗәсенә төште”, “Кешедәндә ерткыч җанвар юк”-Тәкый аганың ил белән идарә итүчеләргә карата әйткән сүзе.

-Җитәкчеләребезнең ваемсыз булуы, дөрес сәясәт алып бармавына ул чорларда ил елады. Бөек Ватан сугышын күргән, күп авырлыклар кичергән өлкән буын вәкилләре бу мәгънәсез сугышны ничек туктату җаен да белмәде.”Авыл утлары”газетасының даими хәбәрчесе, Бөек Ватан сугышы ветераны авылдашыбыз Сәгыйдулла Зарипов битараф калмады, кулына каләмен алды.Талипов Эльвир башкаруында шул шигырьне тыңлыйк.

Чечнядан шомлы чаң!

Чечнядан килә шомлы аваз.

Чечен җирләрендә канлы таң.

Үз дәүләтен, данын саклау өчен,

Кан эчендә кайный бу ватан.

Ага каннар, кан дәрьясы булып,

Ирек даулап изге Ватанга.

Туплар шартлый илнең йөрәгендә

Кояш баткан, таңнар атканда.

Кургаш ява җиргә, җир тетри

Аждаһалар оча үкереп.

Рәсәй дә , бәлки, бер сүз әйтер

Кылган гөнаһына үкенеп.

-Укучылар, Сәгыйдулла абый ни турында борчыла? Нәрсә әйтәсе килә?(фикерләр тыыңлана)

-Ф.Сафин милләт темасына кагылышлы мәсьәләләрне кем образына бәйләп аңлата?(Хасистовның тәре үбү кәренеше, Шәфкатьнең динен, милләтен яклап, рәхәтләнеп өч көн бәрәңге әрчүе)

-Әсәрнең башыннан ахырына кадәр төп тема булып сузылгантема- Ватанга тугрылык.Милләте буенча чечен булган Сөләйман һәм Шәфкать образлары аша теманы ачыйк.(укучылар сөйләме)

-Туган як, авыл табигатенең гүзәллеге темасы зур урын били.Әсәрдән өзекне алдан хәзерләнгән укучы Галиева Миләүшә сөйләп күрсәтәм ди.(“Биек тауның башларында” 38 нче бит)

4.Ныгыту.


Укучылар иҗаты белән танышу.

-Укучылар, әйдәгез сезнең ясаган рәсемнәрегезне һәм пластилиннан әвәләгән кул эшләрегезне карыйк әле. Сезгә өй эшенә әсәрнең үзегезгә ошаган өлешен рәсемгә төшерәсе иде. Рәсемнәргә игътибар белән карыйк та әсәрнең кайсы өлешенә ясалган булуын таныйк.

-Укучылар,дәресебез ахырына якынлашып килә. Авылдашыбыз Факил Сафин бүгенге көн өчен генә түгел, ә мәңге актуаль проблемаларны күтәрә.Беренчесе-илдә сугышлар булмасын, икенчесе-әхлак проблемасы.

Әхлаклылык-якыннарың,туган ил,әйләнә-тирәдәге кешеләр турында борчылу, аларны хөрмәт итү,үзеңнең кылган гамәлләрең өчен җавап бирә белү, ояла белү, ниһаять, әхлак юк икән-яшәүнең мәгънәсе дә юк.


Укучылар,безнең дәреснең эпиграфы да”Кеше булып калаек!” иде бит. Тормыш ул гел каршылыклардан, бәхәс-көрәшләрдән тора.Анда үз урыныыңны табып, дөрес яшәү өчен салкын акыл, ихтыяр көче кирәк.

      5.Өй эше бирү

-Бу дәрес әле дәвам итәчәк, бәйләнешле сөйләм үстерү максатыннан бу әсәрнең ахырын дәвам итәрбез. Сезгә алдагы дәрескә өй эше шул була.

      6.Йомгаклау.
Бүгенге дәрес өчен билгеләр куела.
Мөслим районы Әмәкәй гомуми урта белем бирү мәктәбе

Мөслим, Әмәкәй  2008
Тема: Әмирхан Еникинең “Әйтелмәгән васыять” әсәре.(сочинение язарга әзерләнү)
     Максат: 1.Укучыларның иҗади фикерләү сәләтен үстерү, үз хисләрен һәм фикерләрен эзлекле, матур, төгәл итеп әйтә, аңлата белү күнекмәләрен ныгыту.
2.Әдипнең әхлак нигезләрен өлкән буын кешеләре тормышыннан эзләвенә игътибар итү; кеше рухының көче, матурлыгы, туган җиренә, теленә булган мәхәббәте сурәтләнгән образларның әһәмиятен аңлау, шундый сыйфатларны үзеңдә булдырырга теләк, омтылыш уяту.

3.Укучыларда кешелеклелек, өлкән буынга хөрмәт тәрбияләү.

      Материал һәм җиһазлау: 
1. Ә. Еники портреты.
2. Ә. Еники китапларыннан күргәзмә.

3. Әдип турында Р. Миңнуллин язган сүзләр.

4. Аңлатмалы сүзлекләр.

5. “Мәйдан” журналы №9,2003.

6. “Фән һәм мәктәп”журналы №9,2001.

7. CD – RW диск(төрле язмышка дучар әбиләрнең рәсемнәре, шигырь, сүзлек эше өчен сүзләр,һ.б.), влышка.
8. Интер- актив такта, компьютер технологияләре. 

9. Укучыларга тарату өчен карточкалар(психологик тест)

10. Укучыларга  тарату өчен карточкалар.(сочинение планы)

11. Ф. М. Хатипов, Ф. Г.Галимуллин. 7 нче класс әдәбият дәреслеге.

Дәрес тибы: алган белем һәм күнекмәләрне гомумиләштерү, системага салу.

Дәрес төре: диспут.
Кулланылган алым һәм методлар: әңгәмә, фикерләшү, дәреслек белән эш, гомуми характеристика, коллектив эш, индивидуаль эш.

                                           Дәрес барышы:

1. Оештыру.

-Уңай психологик халәт тудыру, танышу.

-Укучылар, без сезнең белән азмы-күпме дәрәҗәдә таныш инде. Сез миңа авылдагы укучыларым кебек “апа” дисәгез дә, Резидә Дәнифовна дисәгез дә кабул итәрмен.

2. Актуальләштерү.
-Укучылар , мин сезнең игътибарга бер шигырь тәкъдим итәм әле. Аны Г.Зәйнашева язган. Уйланып утырыгыз әле, нәрсә хакында сүз барыр икән?

Ак әбиләр бер елмайса,

Үсә күңел офыклары.

Яннарында уйнап йөри

Орчык буе оныклары.

Алар ничек сабыйларга

Мөнәҗәт көйли-көйли,

Пәйгамбәрләр тарихыннан

Гыйбрәтле бер кыйсса сөйли.

Ходайның һәр бирмеш көнен

Дога кылып сәламлиләр,

Ил  шатлыгы, ил аклыгы –

Ак яулыклы Ак әбиләр.
3. Белем һәм күнекмәләрне ныгыту.
-Ягез инде, бу шигырьдән нәрсә аңладык? 
-Әйе, укучылар, без бу шигырьдән Ак әбиләрнең илгә- көнгә бик тә: киңәшләре белән дә, укыган изге догалары белән дә, оныклар тәрбияләүдәге ярдәмнәре белән дә безгә бик тә кирәк булуларын әйтә алабыз.

-Димәк, безнең бу дәрестә сүз нәрсә турында барыр инде?(фикерләр тыңлана)

-Укучылар, әйдәгез дәреслекләрне ачыйк әле. 187 биттә Миңлебай бабай белән Ак әбинең әңгәмә корган өлеше бар. Шул өлешне генә рольләргә бүлеп укыйк әле.  (ике укучыдан рольләргә бүлеп укыту, кирәкле урынга җиткәч туктату).

-Менә шушы әңгәмәдә Миңлебай агайның кайсы сүзләре олы киңәш булып тора?

Ни өчен шулай дип уйлыйсыз? Бу сүзләрне сез ничек аңлыйсыз?

(фикерләр тыңлана)

-Әйе, укучылар, бу сүзләрдә тирән мәгънә ята.Иң борынгы заман кешеләре дә учактагы утны сүндермәскә тырышкан, аны алмашлап саклаганнар.

Без буген шушы фикерләрне тагын да киңәйтү максатында “Әйтелмәгән васыять” хикәясе буенча сочинение язарга әзерлек эшләре алып барырбыз.

-Иң элек сочинение яза башлаганчы, нәрсә эшләргә кирәклеге турында сөйләшик.

1 эш-тема сайлау.

-Без теманы китереп чыгардык инде, ул –“Учагыңда ут сүнмәсен” дип аталыр.

2эш – план төзү.

-Ә план нинди өлешләрдән тора? 

Кереш, төп өлеш, йомгаклау.

-Сочинениенең кереш өлешендә нәрсә язарбыз соң?(фикерләр тыңлана) 

-Әйе, укучылар, кереш өлештә без автор турында, ягъни Әмирхан Еники турында азрак мәгълүмат бирербез. Ә.Еники турында азрак искә төшерү өчен, психологик тест чишеп алырбыз. Тест бик күп хәрефләрдән тора, шул хәрефләр арасында мәгънәгә ия сүзләр дә бар. Менә шулар инде Ә.Еникинең тормыш юлы һәм иҗат эшчәнлеге белән бәйле булыр.

-Әйе,укучылар сез бик тә дөрес билгеләдегез. Олпат язучыга Р.Миңнуллин биргән бәяне укып китик әле. Сез шул фикер белән килешерсезме?

Без ходайга рәхмәт укырга тиеш.Чөнки ул татар әдәбиятына Әмирхан Еникине бүләк иткән. Аңа олы, илаһи талант, шәрык классикларында гына була торган акыл, бетмәс-төкәнмәс сабырлыклар, олы шәхесләргә генә хас тырышлык биргән. Еники – безнең бәхетебез, горурлыгыбыз, таянычыбыз!

Роберт Миңнуллин.

(укучыларның фикерләре тыңлана.)

  -Укучылар, мин сезгә сочинение планын әзер килеш бирәм. Ә аңынчы   сочинение нинди өлешләрдән торырга тиешлеген искә төшерик әле.

(кереш, төп, йомгаклау)

                               План.

1. Ә.Еники иҗатының үзенчәлекле яклары:

         а) халыкчанлыгы;
         ә) гадилеге;

         б) моңсулыгы.

(һәр пунктка укучыларның фикерләре тыңлана.)

    Укытучы нәтиҗәсе:

-Ә. Еники иҗатының үзенчәлеге кешеләрнең эчке кичерешләрен, хис-тойгыларын бөтен барлыгы белән тасвирлау ягыннан Ә. Еники әсәрләре аерылып тора. Кеше күңеленең “аулак почмагында” сакланган кадерле серләрне күрү, үзәк өзәрдәй сагышны, сөенеч һәм көенечләрне тормыш вакыйгалары ярдәмендә үзенә генә хас булган язу алымы ярдәмендә күрсәтә белү - Ә.Еники иҗатының үзенчәлекле ягы.

Аның әсәрләре тормышчан, ягъни халык тормышының бик әһәмиятле мәсьәләләрен күтәрү ягы белән аерыла. Аларда берсеннән-берсе матур, шул ук вакытта бер-берсенә охшамаган, кабатланмас вакыйгалар сурәтләнә. Ә.Еники бик гади тоелган, ләкин бик кешелекле, тирән мәгънәле, һәр кеше өчен мөһим, кадерле, якын хәлләрне тасвирлый. Кеше күңеленең без белмәгән якларын күрсәтә, рухи гүзәллекне яктырта.
· Хәзер төп өлешкә игътибарны юнәлдерик.

2. Төп өлеш.”Учагыңда ут сүнмәсен...”

    а) Акъәби - иң кешелекле, шәфкатьле ана.
Укытучы сүзе:
Акъәби – иң кешелекле, иң шәфкатьле ана, балаларына ихлас күңелдән тәрбия биргән, хезмәт сөючән, киң күңелле, сабыр, мәрхәмәтле кеше. Ул гомер буе хәләл көче белән яшәгән. Балаларын илгә-көнгә файдалы, укымышлы итеп үстерергә тырышкан, ире белән матур гына гомер кичергәннәр. Бу – аның шатлыгы, куанычы. Ләкин аның күңеле тыныч түгел.

      -туган теле;

      -туган җире;

      -буыннар бәйләнеше;

      -гореф-гадәтләр, йолалар.

 ә) Акъәбинең әйтергә теләгән васыятьләре.

Сораулар :
1.Акъәбигә хас булган уңай сыйфатларны санарга.

2.Акъәбинең нәрсәләргә җаны әрни?

· Катнаш никах;

· Туган тел;

· Туган җир темасын Ә.Еники Акъәбидән ничек әйттерә?
· Буыннар бәйләнешен Акъәби ничек аңлата? (ә сез ул сандыктагы әйберләрне нишләтер идегез?)

· Гореф-гадәт, йолалар турында әсәрдә нинди фикер үткәрелә?
· Әтиләренә кабер ташы куймау нидән килә? (күңел саранлыгыннан киләме?)

Укытучы сүзе:

-Туган җирне олылау. Акъәби гомерен Юлкотлыда уздыра. Аңа авылның һәр кешесе, һәр йорты, кош-корты, кәҗәсе, авылның гүзәл табигате кадерле. Менә аңа кадерле нәрсәләре белән аерылышыр вакыт җитә. Ул авырып китә һәм аны кызы Гөлбикә белән кияве шәһәргә алып китәләр. Аңа өйләрендә уңайлы шартлар тудыралар, тәрбиялиләр, җылы мөнәсәбәттә булалар. Бу аларның әниләренә карата кешелекле мөнәсәбәттә булуларын күрсәтә. Ләкин әбинең барыбер җаны тыныч түгел. Ул үзенең Юлкотлысын сагына.
Туган җир, туган як, туган ил тойгысы – кеше күңелендә бишек җыры белән бергә уянган иң гүзәл хисләрнең берсе. Бу тойгы кеше гомере буена үсә, көчәя, байый.
· Акъәбинең васыятьләрен балалары:”карт кешенең яшьләр өчен әйтергә теләгән иске сүзләре” дип кабул итүе.

    Төп өлешнең пунктларын ачыклаганда сүзлек эше алып барыла:

1. Рухият- кешенең эчке дөньясы, күңеле, аңы дигәнне аңлата.

2. Мирас- 1) халыкның чорлар аша тупланып килгән иҗаты, көнкүреш әйберләре(мәсәлән, “Халык җырлары – безнең бабаларыбыз тарафыннан калдырылган иң кадерле вә кыйммәтле мирастыр.” Г. Тукай); 2) элекке һәм хәзерге буын арасындагы охшашлык, уртак сыйфат. 

    Укытучы сүзе:
· Бу тыйнак, тавышсыз, киң күңелле өлкән кешенең үз балаларына, бүгенге буынга васыять итеп калдырырдай мөһим фикерләре, изге уйлары бар:”Туган авылны, туган туфракны, канат чыгарган ояны ташламасыннар иде... Туган халкыңа, аның рухи байлыгына, гореф-гадәтләренә хөрмәт саклау мөһим. Рухи байлыкның иң кадерлесе- Туган тел. Моннан тыш буыннан-буынга күчеп килгән ядкарьләр бар. Сандыктагы әйберләр – буыннарны тоташтырып торучы хәзинә. Шуны киләчәк буынга тапшырырга тиешле кеше – Акъәби. Балалар аны шушы бөек вазифаны үтәүдән мәхрүм итәләр.”

 -Ни рәвешле?
Халыкның рухи байлыгы бервакытта да саекмасын, кимемәсен, милләт  үткәнен хөрмәт итсен, кеше үзенең туган җирен, туган телен, гореф-гадәтләрен, йолаларын онытмасын дигән сүз. Менә шушы рухи хәзинәне саклап калу максатыннан,Ә. Еники гүзәл әсәрләр иҗат итә. Без инде, укучылар, планның төп өлешенә дә материал тупладык.

3. Йомгаклау. “Әйтелмәгән васыять” хикәясенең бүгенге көндә әһәмияте, тәрбияви йогынтысы.
       Сораулар:
1. Укучылар, әгәр сез хөкемдарлар булсагыз, әбинең балаларын суд залына җыйсак, аларга карата нинди хөкем чыгарыр идегез?

2. Бүгенге көндә һәр районда диярлек картлар йортлары бар, бу бик күп дигән сүз. Аларның һаман ачылуы матур күренешме? Сезнең анда барганыгыз бармы? Рәхәтме анда сезгә? 

3. Аларның ачылу сәбәбе нидә? 

Укытучы сүзе.

-Сүз белән портрет ясадык, хәзер инде рәсемнәрне анализлыйк.

 (Экранда чыккан карт әбиләрнең рәсемнәрен карау, анализлау. Дәрес башында укылган шигырьгә кире кайтып, әбиләрнең кирәк булуын ассызыклау.)

-кешенең гомер көзе дә алтын булсын иде диясе килә. Үзе тудырган ул һәм кызлары газиз әти-әниләрен чит итмәсеннәр иде дигән теләк уяна бездә.
  Ә. Еникинең төп проблемасы – милләтнең рухи нигезен саклап калу, милли учактагы утны, җылы гаилә учагын саклау,сүндермәү. Ә. Еникинең бу әсәре безнең хәтердә озак сакланыр, ул күтәргән проблема һәр милләт вәкиленә дә кагыла.Бу проблеманы уңай якка чишү – яшь буынның бурычы.

4.Укучыларның өйгә бирелгән мөстәкыйль эшләрен оештыру.
“Учагыңда ут сүнмәсен...” дигән темага сочинение язарга.(сочинение планын  таратам)

4. Йомгаклау.
Укучылар эшчәнлеген бәяләү.
      Укытучы сүзе:   Яңа заман яңа байлыклар тудыра, ләкин искенең дә яхшысын саклый белергә кирәк!
Учагыңда ут сүнмәсен...

 План.

1. Кереш .
а) Ә. Еники иҗатының үзенчәлекле яклары:
· халыкчанлыгы;

· гадилеге;

· моңсулыгы.

    2. Төп өлеш. “Учагыңда ут сүнмәсен...”

           а) Акъәби -  иң кешелекле, шәфкатьле ана.

           ә) Халкыбызның рухи хәзинәсе саекмасын:

        - туган теле;

        - туган җире; 
        - буыннар бәйләнеше;

        - гореф- гадәтләр, йолалар.

       б) Акъәбинең әйтергә теләгән васыятьләре.

3. Йомгаклау. “Әйтелмәгән васыять” хикәясенең бүгенге көндә әһәмияте, тәрбияви йогынтысы.

 Учагыңда ут сүнмәсен...

 План.

2. Кереш .

а) Ә. Еники иҗатының үзенчәлекле яклары:

· халыкчанлыгы;

· гадилеге;

· моңсулыгы.

    2. Төп өлеш. “Учагыңда ут сүнмәсен...”

           а) Акъәби -  иң кешелекле, шәфкатьле ана.

           ә) Халкыбызның рухи хәзинәсе саекмасын:

        - туган теле;

        - туган җире; 

        - буыннар бәйләнеше;

        - гореф- гадәтләр, йолалар.

       б) Акъәбинең әйтергә теләгән васыятьләре.

3. Йомгаклау. “Әйтелмәгән васыять” хикәясенең бүгенге көндә әһәмияте, тәрбияви йогынтысы.

Учагыңда ут сүнмәсен...

 План.

3. Кереш .

а) Ә. Еники иҗатының үзенчәлекле яклары:

· халыкчанлыгы;

· гадилеге;

· моңсулыгы.

    2. Төп өлеш. “Учагыңда ут сүнмәсен...”

           а) Акъәби -  иң кешелекле, шәфкатьле ана.

           ә) Халкыбызның рухи хәзинәсе саекмасын:

        - туган теле;

        - туган җире; 

        - буыннар бәйләнеше;

        - гореф- гадәтләр, йолалар.

       б) Акъәбинең әйтергә теләгән васыятьләре.

3. Йомгаклау. “Әйтелмәгән васыять” хикәясенең бүгенге көндә әһәмияте, тәрбияви йогынтысы.

“Ел укытучысы -2008” конкурсында биргән ачык дәрескә үзанализ
       Мин 7а классында татар әдәбиятыннан дәрес күрсәттем. Ә. Еникинең “Әйтелмәгән васыять” әсәре буенча йомгаклау, бәйләнешле сөйләм үстерү, сочинение язарга әзерләнү дәресе.

      Дәресемә куйган максатларым түбәндәгечә иде:

1) Укучыларның иҗади фикерләү сәләтләрен үстерү, үз хисләрен һәм фикерләрен эзлекле, матур, төгәл итеп әйтә, аңлата белү күнекмәләрен ныгыту.

2) Әдипнең әхлак нигезләрен өлкән буын кешеләре тормышыннан эзләвенә игътибар итү; кеше рухының көче, матурлыгы, туган җиренә, теленә булган мәхәббәте сурәтләнгән образларның әһәмиятен аңлау, шундый сыйфатларны үзеңдә булдырырга теләк, омтылыш уяту.

3) Укучыларда кешелеклелек, өлкән буынга хөрмәт тәрбияләү.

Дәресемнең нәтиҗәлелеген күтәрү, максатларыма ирешү өчен түбәндәге метод һәм алымнарны кулландым : 

· әңгәмә,

· фикерләшү, 

· дәреслек белән эш,

· гомуми характеристика,

· коллектив эш,

· индивидуаль эш, 

· компьютер презентациясе.

      Бу тема өчен алган белем һәм күнекмәләрне гомумиләштерү, системага салу тибындагы дәрес отышлы.

      Дәреснең нәтиҗәлелеген күтәрү өчен диспут төрен сайладым.

      Дәрес эшлекле атмосферада, балаларның активлыгы белән үтсен өчен дәреснең беренче  этабында ук уңай психологик халәт тудыру мөһим.

      Балаларны дәрес темасына алып кереп китү өчен шигырь юллары файдаланылды. Шул шигырь юлларының Ә. Еникинең “Әйтелмәгән васыять” әсәре белән аваздаш юлларын таптык.

      Белем һәм күнекмәләрне ныгыту этабында укучыларның әби белән бабай роленә кереп укуы – укучыларның игътибарын әсәр тирәсендә туплауга этәрде.

      Образларга керү нәтиҗәсендә, аларның сүзләре аша сочинение темасын китереп чыгардылар. Укылган өлештәге әһәмиятле фикерләрне аерып алу, үзеннән- үзе сочинениенең темасын китереп чыгарды. 

      Сочинение этапларын искә төшерү, гомуми характеристика кызыксынуларын арттырды.

      Ә.Еники иҗатын искә төшерү өчен психологик тест кулландым, бу укучыларны активлаштыруда мөһим роль уйнады. Сочинениенең кереш өлешен язып китәргә этәргеч бирсен өчен, аңа Р. Миңнуллин биргән бәяне уку укучыларның әйтәсе килгән фикерләренең матур, әдәби телдә, аһәңле яңгырашын тәэмин итте. План балалар күз алдында торды, һәр этабы буенча фикерләре тупланды, сочинение язар өчен мәгълүмат алдылар.

Һәр этап саен укуытучының  йомгаклавы кирәк.

      Укучыларга авыррак аңлашылган сүзләр өстендә сүзлек эше үткәрү бик тә файдалы булды.

II өлешкә материал туплаганнан соң, укытучының йомгаклау сүзе укучыларның фикерләрен җыйды, бербөтен итте.

      Планның йомгаклау этабы әсәрнең бүгенге көндә дә әһәмиятен югалтмавы, халкыбызның әхлак сыйфатларын тәрбияләүдә зур роль уйнавы күрсәтелде. Балалар бүгенге тормышта бу сыйфатларның кирәклегенә төшенделәр.

      Балаларның өйдәге мөстәкыйль эшләрен оештыру максатыннан һәр балага әзер план бирелде. Иҗади эш – сочинение язарга. 

      Дәрескә бирелгән вакыт эчендә максатыма ирештем.     
Ләйлә Мирзануровна тарафыннан конкурсантларга әйтелгән киңәшләр:

1. Компьютерда укытучы үзе эшләргә тиеш.

2. Традицион булмаган дәрес төрләре куллану отышлы.

3.  Дөрес утыруга, физкульминуткага игътибарны арттырырга.

Авторлык программасы буенча шәхси миңа әйтелгән фикер : “Бирелгән 16 сәгатьнең  14енә дә дәрес эшкәртмәсе булса, район я республика күләм тарату мөмкинлеге бар”                        
